
Assalamualaikum warahmatullahi wabarakatuh,
Salam Sejahtera, Salam Sarawakku Sayang dan
Salam Malaysia MADANI.

SALUTASI SEWAJARNYA

MUKADIMAH

Hadirin sekalian,

1.Alhamdulillah, bersyukur kita kepada ilahi,
kerana dengan limpah kurnianya kita semua
dapat berkumpul di bumi Betong yang bertuah
Ini. Terlebih dahulu saya ingin mengucapkan
terima kasih kepada pihak Maktab Rendah
Sains MARA Betong Sarawak kerana
menjemput saya untuk bersama-sama

meraikan kejayaan pelajar-pelajar dalam Majlis



Kecemerlangan SPM 2025 MRSM Betong

pada pagi yang penuh bermakna ini.

2.Syabas dan tahniah saya ucapkan kepada
pengurusan maktab, para guru, dan
jawatankuasa penganjur yang bertungkus-

lumus memastikan majlis ini gilang-gemilang.

3.Komitmen seumpama ini membuktikan
kebersamaan kita dalam menyanjung tinggi
usaha dan keringat anak-anak watan yang
telah mengukir kecemerlangan akademik di

bumi kenyalang ini.



USAHA MENIMBA ILMU

Tuan-tuan dan puan-puan sekalian,

4.Agenda pendidikan di bawah ekosistem MARA
bukanlah sekadar satu proses rutin, melainkan
sebuah usaha berterusan yang berpaksikan
IImu, teknologi, dan nilai keusahawanan demi
melahirkan modal insan yang holistik, dinamik,

serta seimbang.

5.Kementerian Kemajuan Desa dan Wilayah
(KKDW) bersama-sama MARA sentiasa
komited menambah baik struktur dan sistem
pendidikan di MRSM. Langkah ini dizahirkan
menerusi  pelaksanaan  program-program
berimpak tinggi yang merangkumi Program
Usahawan Muda (PUM), Student Enterprise
Program (SEM), Ulul Albab, IGCSE, serta
STEM Excellence.



6.Hari ini, kita amat berbangga kerana impak
serta acuan pendidikan eksklusif ini telah
tersebar luas merentasi jumlah 58 buah
MRSM di seluruh negara. Melalui jaringan ini,
sistem pendidikan MRSM terus mengambil
langkah proaktif bagi memastikan anak-anak
Bumiputera di Sarawak dan kepulauan Borneo
mendapat akses yang saksama kepada

pendidikan berkualiti tinggi.

/.Kita mahu anak-anak dari segenap pelosok
Betong dan Sarawak berupaya duduk sama
rendah, berdiri sama tinggi, malah mampu
bersaing di pentas global. Rangka kurikulum
Institusi ini digarap utuh demi memenunhi
aspirasi negara, sekali gus bertindak sebagai
pemangkin kepada lonjakan modal insan
berkualiti tinggi bagi merealisasikan agenda

Sarawak Maju Makmur.



8.Keberkesanan acuan pendidikan ini telah

dibuktikan secara nyata di bumi Betong. Saya
amat kagum apabila dimaklumkan bahawa
daripada keseluruhan 103 orang bilangan
calon SPM 2025, maktab ini telah mencatatkan
pencapaian luar biasa dengan pencapaian
Gred Purata Sekolah (GPS) yang amat
membanggakan, iaitu 2.7195.

9.Keberhasilan ini diserikan lagi dalam majlis hari

10.

ini yang dikhususkan untuk meraikan bilangan
15 orang pelajar cemerlang yang berjaya

memperoleh keputusan gred 8A dan 9A.

Kejayaan vyang diterjemahkan ini adalah
indikator jelas bahawa kekangan geografi
bukanlah penghalang untuk kita mencipta

penanda aras kecemerlangan yang baharu.



11.Memetik kata-kata ahli falsafah Yunani, “Orang
yang hidup hanya dengan harapan dan
menungqu tanpa usaha dan fikir, akan mati
kelaparan.” Oleh itu, kepada anak-anak yang
berdiri sebagai generasi pewaris kepimpinan
masa hadapan, luaskanlah horizon pemikiran

anda.

12.Sijil akademik semata-mata tidak memadai
sekiranya ia tidak disulami dengan kematangan
adab, pengalaman, serta kemampuan
beradaptasi dengan dunia pasca-
persekolahan. Di Sarawak, kita ditiupkan
dengan semangat "Agi ldup Agi Ngelaban"—
sebuah falsafah perjuangan yang kental dan
enggan mengaku kalah sebelum meraih

kemenangan.



13.Justeru, keluar dari zon selesa, cabar
keupayaan diri, kerana bak kata pepatah,
hendak seribu daya, tak hendak seribu dalih.
Kecemerlangan tidak datang menggolek, dan
kejayaan tidak akan datang melayang tanpa

usaha yang konsisten dan berstrategi.

14.Pasakkan visi anak-anak setinggi mungkin.
Bayangkan di mana kedudukan anda dalam
tempoh 10 tahun akan datang sama ada
sebagai figura profesional, usahawan global,
mahupun peneraju sektor strategik yang bakal

memacu koridor ekonomi Sarawak.

15.Namun, ingatlah setinggi mana pun puncak
kejayaan yang kalian daki teras utamanya
mestilah berakar umbi pada ketinggian adab,

integriti, moral, dan kerohanian.



16.Secara khusus, saya ingin menzahirkan
ucapan syabas yang paling tinggi kepada 9
orang pelajar yang berjaya meraih keputusan
'Straight As'. Lebih membanggakan lagi,
sejarah baharu telah tercipta di bumi bertuah ini
apabila seorang pelajar dinobatkan sebagai
penerima keputusan 9A+ yang pertama
dalam sejarah KSSM MRSM Betong.

17.Syabas anak muda! Ini adalah pencapaian
yang amat luar biasa. Namun, jadikan pentas
penghargaan ini sebagai batu loncatan, dan
bukannya garisan penamat, kerana dunia luar
menuntut inovasi yang pantas serta

penerokaan ilmu tanpa sempadan.



PENUTUP

Tuan-tuan dan puan-puan yang dihormati sekalian,

18.Kejayaan berskala besar seumpama ini tidak

19.

mungkin  hadir daripada usaha yang
bersendirian. Di sebalik kejayaan anak-anak
ini, berdirinya para ibu bapa yang berkorban
tanpa jemu, mengalirkan Kkeringat, serta
menadah doa yang tidak putus-putus demi

masa depan zuriat mereka.

Begitu juga ucapan setinggi-tinggi
penghargaan saya nukilkan buat para guru
serta seluruh warga pendidik MRSM Betong
yang Dbertindak sebagai tulang belakang
mencurahkan ilmu dan membakar semangat
umpama lilin yang menerangi jalan anak-anak

ini.



20. Sebagai tanda kasih sayang dan
penghormatan tertinggi kepada para guru dan
iIbu bapa, saya mohon semua hadirin dan para
pelajar untuk memberikan tepukan yang paling

gemuruh kepada mereka.

21. Akhir kata, terima kasih sekali lagi kepada
MRSM Betong atas penganjuran majlis yang
cukup tertib, gemilang, dan penuh bermakna
ini. Marilah kita bersama-sama mendoakan
agar segala usaha murni ini diberkati Allah
SWT, dan anak-anak ini terus dipandu untuk
menjadi modal insan kamil yang bakal
memartabatkan agama, bangsa, serta tanah air

yang kita cintal.

Dengan lafaz Bismillahirrahmanirrahim saya
merasmikan Majlis Penyampaian Sumbangan YPM
Pelajar emerlang SPM MRSM Betong Tahun 2025.



Sekian ucapan saya,
Wabillahi taufig wal hidayah.

Wasalamu alaikum warahmatullahi wabaraktuh.



